
Inatsisartut Suleriaasianni § 33 naapertorlugu aalajangiiffigisassatut siunnersuut imaattoq matumuuna 

saqqummiuppara:  

Sumiiffinni aalajangersimasuni KNI A/S-ip pisiniarfiutai akilersinnaasumik ingerlasinnaasut 

pillugit Naalakkersuisut nalunaarusioqqullugit peqquneqarnissaannik Inatsisartut 

aalajangiiffigisassaattut siunnersuut. Pisiniarfiit taakku nioqqutissanik pilersuinissamut 

pisortaniit kiffartuussinissamut isumaqatigiissuteqarnissamut pisussaaffeqarunnaassapput. 

UPA2025 nallertinnagu nalunaarusiaq agguaanneqassaaq. 

(Inatsisartunut ilaasortaq Aqqalu C. Jerimiassen, Atassut)  

Tunngavilersuut: 

Sumiiffiit ilaat aningaasarsiornikkut nukittuumik inissisimapput, kisermaassisumillu pisortat 

ingerlataannik pisiniarfeqartuarnissaat apeqqusernartumiilereersimalluni. Sooq suli KGH-p 

nalaanituulli ingerlariuseq nangeqqinniartuassuarput nammineerusullutalu nillianiarluta, pisortallu suna 

tamaat oqartussaaffiginiagassaattut isiginiarlugu? Namminersortunngorsaanissaq tassani 

aqqutissaqqissuuvoq, assersuutigilaartigumi Uummannaq, aalisarnikkut nunatta annertuumik 

aningaasarsiornikkut malunnaatilissuarmik sukarsuinut annikigisassaanngivissumik ilaavoq.  

Pisiniarfiali qiviariaraanni, illoqarfimmiuisa tattupajutaat eriagisarsuarnik ungalullugu 

inerisattaaliugaq. Ingerlaasitoqaq kittatut ittumit kittorarsinnaanngiusarsuartut ittunik 

kalunnilikkamiuna uninngasuarusunnersugut, taannalu tassaanerarlugu ajunngitsumik ingerlaneq? Uffa 

innuttaasut nilliasut ajoralugu. Aningaasarsiorfiulluartut kisermaassiffiussanngillat, pisortanillu 

pigisanik pitusimaneqassanngillat, KNI A/S sumiiffinni akilersinnaanngilluinnartutut 

taaneqarsinnaasuni unammillerfiusinnaanngilluinnartunilu piuli. 

Uani siunnersuummi kissaatigaarput Naalakkersuisut nalunaarusiussasut sumiiffinni sorlerni pisiniarfiit 

akilersinnaasumik namminersorlutik ingerlasinnaanersut misissorneqassasoq. 

Aningaasatigut ingerlatsinikkullu pisortanut kingunerisassai:  

Naatsorsuutigineqassaaq nalunaarusiornissaq AC-Fuldmægtigep ukiup affaanik sivisutigisumik 

suliarineqassasoq, tamannalu 250.000kr-mik naleqarnissaa naatsorsuutigineqarpoq. 



 
Namminersortunut aningaasarsiornikkut allaffissornikkullu kingunerisassai:  

Soqanngilaq. 

Innuttaasunut aningaasarsiornikkut allaffissornikkullu kingunerisassai:  

Soqanngilaq. 

 

 


